
RESPUBLIKADA KICHIK 
BIZNESNI MOLIYA-KREDIT 
MEXANIZMLARI ORQALI 
QO‘LLAB-QUVVATLASH 
MASALALARI
Ergashev Otamurod Toshtemirovich
O‘zbekiston Respublikasi Markaziy banki, boshqarma boshlig‘i 
o‘rinbosari, PhD.

Annotatsiya: Bugungi kunda iqtisodiyotning lokal tarmoqlaridan sanalgan kichik biznes subyektlarini qo‘llab-quvvatlash va 
shu orqali milliy iqtisodiyotdagi qator muammolarni yechimiga barham berish ancha dolzarb masalalardan biriga aylanib 
bormoqda. Shuningdek, ularning faoliyatiga to‘siq bo‘luvchi moliyaviy resurslarning yetishmasligi, kredit foiz stavkala-
rining yuqoriligi va boshqa sabablar oldini olish bo‘yicha xulosa va takliflar ishlab chiqish ham maqsadga muvofiqdir. 
Maqola ana shu dolzarb masalalar nazariy va amaliy tahliliga bag‘ishlangan.

Kalit so‘zlar: kichik biznres, tadbirkorlik faoliyati, ishbilarmonlik, kredit, foiz stavkasi, moliya-kredit mexanizmi, pul muno-
sabatlari, moliyaviy resurs. 

Abstract: Today, the support of small business entities counted from local sectors of the economy and, through it, the 
elimination of a number of problems in the national economy is becoming one of the much more pressing issues. It is 
also advisable to develop conclusions and proposals to avoid the lack of financial resources, high credit interest rates 
and other reasons that are an obstacle to their activities. The article is devoted to the theoretical and practical analysis of 
these current issues.

Key words: small Business, Business Activity, business, credit, interest rate, financial and credit mechanism, monetary 
relations, financial resource. 

Аннотация: Сегодня поддержка субъектов малого предпринимательства из местных отраслей экономики и решение 
тем самым ряда проблем в национальной экономике становится одним из наиболее актуальных вопросов. Также 
целесообразно сделать выводы и предложения по предотвращению нехватки финансовых ресурсов, высоких 
процентных ставок по кредитам и других причин, препятствующих их деятельности. Статья посвящена теоретиче-
скому и практическому анализу этих актуальных вопросов.

Ключевые слова: малый бизнес, предпринимательская деятельность, предпринимательство, кредит, процентная 
ставка, финансово-кредитный механизм, денежные отношения, финансовый ресурс. 

K I R I S H
Jahonda kichik biznesni moliya-kredit mexanizmlari orqali qo‘llab- quvvatlash va ular faoliyatini sama-

rali rivojlantirish bo‘yicha turli moliya-kredit vositalardan foydalanish xalqaro moliya muassasalari tomonidan 
ishlab chiqilgan bo‘lib, ushbu vositalar asosida davlat kichik biznesni rivojlantirish bo‘yicha qulay muhit sha-
roitini yaratishga alohida e’tibor qaratilmoqda [1]. Biroq, hozirgi global pandemiya davrida mahsulot va xizmat-
larga bo‘lgan talabning keskin pasayishi, pul oqimlari harakatining susayishi, naqd pulga bo‘lgan ehtiyojning 
tug‘ilishini oldini olish uchun Xalqaro moliya korporatsiyasi tomonidan Yevropa, Osiyo va Afrika mamlakat-
larida kichik biznes subyektlarini qo‘llab quvvatlash uchun uch yo‘nalishdagi kreditlar ajratildi [2]. Shuningdek, 
Covid–19 pandemiyaga qarshi AQSh hukumati 5 ta qonun ishlab chiqdi, uchinchi qonun aynan 2020–2030 
moliya yilida qo‘llab-quvvatlash dasturi bo‘yicha kichik biznesni qo‘shimcha kreditlash va ularga imkoniyatlar 
yaratishga davlat byudjetidan 377 mlrd. dollarlik mablag‘ ajratildi. Bu o‘z navbatida kichik biznes subyektlarining 
iqtisodiyot uchun yanada ahamiyatli ekanligidan va uni rivojlantirishda moliya-kredit mexanizmi vositalaridan 
samarali foydalanish zarurligidan dalolat beradi [3].

O‘zbekistonda so‘nggi yillarda biznes yuritish muhitini yanada yaxshilash, tadbirkorlikka keng erkinlik berish 
orqali kichik biznes subyektlarini qo‘llab-quvvatlash, jumladan ularning eksport salohiyatini yanada yuksaltirish, 

bojxona boji va soliq to‘lovlari bo‘yicha imtiyozli tizim joriy etish, ishlab chiqarilayotgan mahsulotlarining raqo-
batbardoshligini ta’minlash uchun qulay shart-sharoitlar yaratish, shuningdek, kichik biznes korxonalarining 
investitsiyaviy jozibadorligini oshirishga qaratilgan islohotlar izchillik bilan amalga oshirilmoqda. Ma’lumki, 
O‘zbekiston Respublikasi Prezidenti Sh. M. Mirziyoyev raisligida 2023-yil 25-yanvar kuni kambag‘allikni qis-
qartirish, aholi bandligini ta’minlash va kichik biznesni qo‘llab-quvvatlash masalalari bo‘yicha videoselektor 
yig‘ilishi o‘tkazildi. Yig‘ilishda 2022-yilda kambag‘allik darajasi 17 foizdan 14 foizga tushgani, 1 million aholi 
kasb-hunarga o‘qitilib, ish boshlashiga ko‘maklashilib, kambag‘allikdan olib chiqilgani ta’kidlandi. Shu davrda 
200 mingga yaqin tadbirkorlik subyekti tashkil qilindi, 10 mingta korxonaning faoliyati kengaytirildi, 11 mingta 
korxona quvvati tiklandi [4]. Ta’kidlash joizki, bugungi kunda iqtisodiyotimizning yetakchi lokomativi deb e’tirof 
etilayotgan kichik biznes va xususiy tadbirkorlikning roli va o‘rni tobora mustahkamlanib borayotganining o‘zi 
iqtisodiyotimizning tarkibida bo‘layotgan ijobiy o‘zgarishlardan dalolat beradi.

M A T E R I A L  V A  M E T O D
Iqtisodiy adabiyotlarda “moliya-kredit mexanizmi” tushunchasi juda keng qo‘llaniladi. Ammo, iqtisodiy mohi-

yati, mazmuni va uning tarkibiy qismlari to‘g‘risida umumiy fikr mavjud emas. Tahlillar ko‘rsatishicha, ko‘plab 
iqtisodchilar “moliya-kredit mexanizmi” va “moliya mexanizmi” tushunchalarini aynan bir xil deb hisoblaydilar. 
Olimlar va amaliyotchilarning ushbu atamaga turli xil ta’riflari va yondashuvlari orasida ikkitasi eng ko‘p e’ti-
borga loyiqdir.

Birinchi yondashuv shundan iboratki, unga ko‘ra moliya mexanizmi deganda korxonalar moliyasining faoli-
yati tushuniladi. Ushbu yondashuv korxonalar moliyasining ichki tuzilmasini aks ettiradi. Ammo, mazkur tushun-
chani moliya mexanizmi bilan bir xilda qarash maqsadga muvofiq emas. Ikkinchi yondashuv shundan iboratki, 
moliya mexanizmi deganda korxonaning holati va rivojlanishiga ta’sir ko‘rsatadigan usul va dastaklar, shakl va 
vositalar to‘plami tushuniladi. 

Jumladan, xorijiy iqtisodchi olimlardan O. R. Romanenkoning fikricha, “moliyaviy mexanizm – bu iqtisodiy 
mexanizmning tarkibiy qismi bo‘lib, moliyaviy rag‘batlantiruvchi omillar, vositalar, dastaklar, iqtisodiy jara-
yonlar va munosabatlarni tartibga solishning shakl va usullari majmuasidan iboratdir”. Bundan kelib chiqqan 
holda tijorat korxonalarining moliyaviy mexanizmi, notijorat korxona va muassasalarning moliyaviy mexanizmi, 
sug‘urta mexanizmi hamda davlat moliyaviy mexanizmlarini ajratib ko‘rsatish mumkin [5]. Moliya mexanizmi 
ichki tuzilmasining tarkibiy elementlari bo‘lib, moliyaviy rejalashtirish, moliyaviy dastak va vositalar, moliyaviy 
ko‘rsatkichlar, normativ me’yoriy hujjatlar va imtiyozlar, moliyaviy nazorat, moliya huquqi kabilar hisoblanadi.

Xorijlik iqtisodchi olimlardan A. I. Balabanov va I. T. Balabanovlarning fikrlariga ko‘ra, moliyaviy mexanizm 
korxonalar, tashkilotlarning moliyaviy resurslarini rag‘batlantirish maqsadida foydalanish va rejalashtirish jaray-
onida moliya dastaklari harakatini ifodalovchi tizimni tashkil etadi, deb ko‘rsatiladi [6]. Boshqa tomondan, “moli-
yaviy mexanizm davlat tuzilmalari, xo‘jalik yurituvchi subyektlar va aholining turli ehtiyojlarini qondirish maqsa-
dida moliyaviy resurs mablag‘larini yaratish va ulardan foydalanish jarayonidagi davlatning moliyaviy faoliyatini 
boshqarishning iqtisodiy-tashkiliy va huquqiy shakllari va usullari to‘plamidir” [7]. Yuqorida ko‘rsatib o‘tilgan ta’rif 
mazmunidan kelib chiqib aytishimiz mumkinki, mazkur iqtisodchi olimlar moliya-kredit mexanizmiga umum-
davlat miqyosiga alohida to‘xtalib o‘tib, korxonalarda moliya-kredit mexanizmlarining mavjudligini butunlay 
inkor qiladi.

E. I. Shoxinning fikricha, “moliyaviy mexanizm – rejalashtirilgan strategik maqsadlarga erishish uchun 
moliyaviy boshqaruv subyektlari va obyektlariga ta’sir ko‘rsatishning shakl va usullari to‘plamidan iboratdir”. U 
moliyaning funksiyalarini to‘liq va samarali bajarilishini ta’minlashda muhim ahamiyatga ega [8].

V. K. Senchagov moliya-kredit mexanizmini “moliya va kredit boshqaruvini tashkil etishning shakllari, moli-
ya-kredit dastak va usullarining o‘zaro bog‘liq tizimi” sifatida ta’riflaydi [9]. A. Berger va G. Udelllarning fikricha, 
moliya-kredit mexanizmi pul munosabatlarining soha yoki bo‘g‘inlari majmui sifatida ta’riflanib, u yordamida 
moliya-kredit instrumentlari orqali kichik biznesning ijtimoiy-iqtisodiy rivojlanishiga ta’sir ko‘rsatiladi. Pul muno-
sabatlari bu yerda “negiz”, moliya-kredit vositalari esa “ustqurtma” rolida namoyon bo‘ladi [10]. 

Akademik D. A. Allaxverdyanning fikricha, moliya-kredit mexanizmi takror ishlab chiqarish jarayonidagi 
o‘zaro bog‘liqlikdagi iqtisodiy munosabatlar va ularning moliyaviy resuslardan samarali foydalanish jarayoni 
natijasini ifodalovchi vosita-dastaklarning miqdor va sifat ko‘rsatkichlari kompleks majmuasidan iborat. 

Mamlakatimiz iqtisodchi olimlaridan A. Vahobov va T. Malikov-larning ta’kidlashicha, “moliyaning funksi-
yalari moliya mexanizmi orqali amalga oshiriladi. Bu mexanizm milliy xo‘jalikdagi moliyaviy munosabatlar tash-
kiliy shakllarining majmuini, markazlashtirilgan va markazlashtirilmagan pul mablag‘lari fondlarini shakllantirish 
va ulardan foydalanish tartibini, moliyaviy rejalashtirish metodlarini, moliya va moliya tizimini boshqarish shakl-
larini, moliyaviy qonunchilikni o‘z ichiga oladi” [11].

N A T I J A L A R
Ma’lumki, moliyalashtirishning moddiy asoslari moliyaviy resurslar va kreditlardir. Ularning hajmi va dara-

jasi xo‘jalik yurituvchi subyektlarning moliya-kredit salohiyatiga xizmat qiladi hamda ularning rivojlanishi uchun 
tegishli shart-sharoitlar yaratadi. Korxona va tashkilotlarning xo‘jalik yuritish faoliyatidagi hamda mamlakat ijti-
moiy iqtisodiy taraqqiyotining asosiy moliyaviy manbalari bo‘lib moliya va kredit resurslari hisoblanadi. YaIMni 
yaratish, taqsimlash nuqtayi nazaridan moliya-kredit mexanizmi makroiqtisodiy va mikroiqtisodiy darajada 
qarab chiqish imkonini beradi. 

Agar moliya pul bilan bog‘liq bo‘lgan aloqa munosabatlarini ifodalovchi obyektiv iqtisodiy kategoriya sifa-
tida gavdalansa, moliyaviy mexanizm esa moliyani boshqarish yoki moliya turli moliyaviy metodlar asosida 
moliyaviy dastak va vositalar orqali moliyaviy munosabatlarga ta’sir etishdir [12]. 

Makroiqtisodiy darajadagi moliya-kredit mexanizmi uchun davlat tomonidan qo‘llaniladigan rejalar, ko‘rsat-
kichlar, usullar va huquqiy hujjatlar xarakterlidir. Mikroiqtisodiy darajada moliya-kredit mexanizmi xo‘jalik yuritish 
subyektlari moliya-kredit mexanizmini boshqarish jarayonini tavsiflaydi. 

Moliyakredit mexanizmi korxona miqyosi bilangina chegaralanib qolmaydi, balki byudjet va byudjetdan 
tashqari fondlar, banklar va boshqa kreditorlar, institutsional investorlar bilan bevosita uzviy munosabatlar 
tizimiga asoslanadi. Kichik biznes subyektlari uchun moliyaviy strategiyani ishlab chiqishda joriy moliyaviy 
majburiyatlarning bajarilishini ta’minlash, vaqtincha bo‘sh bo‘lgan moliyaviy resurslarni joylashtirish hamda 
ularni samaradorligini tahlil etish muhim o‘rin tutadi. Kapitalning doiraviy aylanishi bo‘yicha faoliyat funksiyalari 
takror ishlab chiqarish, taqsimot va nazoratni tashkil etishga qaratilsa, moliyaviy resurslar ta’minoti bo‘yicha 
funksiyalarda pul aylanmasini tashkil etish, moliyaviy vositalar va sarmoyalar bilan ta’minlash, shuningdek, 
asosiy va aylanma fondlar mutanosibligiga erishish talab etiladi. Kredit resurslarining aylanishi bo‘yicha funksi-
yalarga kredit ulushini aniqlash, kredit riskining oldini olish, ularning qaytarilish tartibini ishlab chiqish va nazorat 
qilish kiritiladi. 

O‘zbekistonda olib borilgan kichik va xususiy tadbirkorlikni qo‘llab-quvvatlash va rag‘batlantirish siyosati 
ushbu sohada ishlab chiqarishning yuqori o‘sish sur’atlarini ta’minladi. Bugungi kunda biznes-muhitni yanada 
yaxshilash bo‘yicha tizimli chora-tadbirlarni amalga oshirish kichik biznes va xususiy tadbirkorlikning barqaror 
iqtisodiy o‘sishini ta’minlash va qo‘llab-quvvatlash imkonini bermoqda.

1-rasm: O‘zbekistonda kichik biznes va xususiy tadbirkorlikning ulushi

O‘zbekiston Respublikasida kichik biznes va xususiy tadbirkorlikning ulushi YaIMga nisbatan 31 foizni 
tashkil etgan bo‘lsa, 2022-yilga kelib mazkur ulush salmog‘i 51,8 foizga o‘sgan. Mamlakatimizda kichik biznes 
va xususiy tadbirkorlikning YaIMdagi ulushi bo‘yicha qayd etilgan ko‘rsatkichlar aksariyat bozor iqtisodiyoti rivoj-
langan mamlakatlar ko‘rsatkichlaridan yuqori hisoblanadi. Jumladan, ushbu ko‘rsatkich italiyada 60,0 foizni, 
Yaponiyada 55,0 foizni, Germaniyada 54,0 foizni, Buyuk Britaniyada 53,0 foizni tashkil etadi. MDH mamlakat-
lari guruhidan Qozog‘istonda 25,6 foiz, Rossiya Federatsiyasida esa 20,0 foizga teng [13].

Bunda turli mamlakatlarda kichik biznes sohasiga tegishli o‘rnatilgan me’yorlar turlicha ekanligini ham ino-
batga olish lozim. Masalan, AQShda savdo sohasida xodimlar soni 100 kishigacha bo‘lgan iqtisodiy subyektlar 
kichik biznes vakillari hisoblanadi, jumladan, ishlab chiqarish va neftni qayta ishlab sanoatida bo‘lsa xodimla-
rining soni 1 500 tagacha, elektronika mahsulotlarini ishlab chiqarish sohasida esa xodimlar soni 1 000 tagacha 
bo‘lgan iqtisodiy subyektlar kichik biznes vakillari hisoblanadi.

Yevropa Ittifoqi mamlakatlarida esa holat biroz o‘zgacha ko‘rinishga ega. Mintaqada ishchilari soni 1–9 
tagacha bo‘lgan, korxonaning yillik aylanmasi va balansi 2 mln. yevrogacha bo‘lgan iqtisodiy subyektlar mikro 
biznes vakillari hisoblansa, ish o‘rni 10–49 tagacha bo‘lgan yillik kapital aylanmasi va balansi hajmi 10 mln. 
yevrogacha bo‘lgan ish beruvchilar kichik biznes subyekti hisoblanadi [14].

Quymda keltirilgan 1-jadval ma’lumotlaridan ko‘rinadiki, tahlil qilinayotgan davrda asosiy kapitalga 
o‘zlashtirilgan investitsiyalar salmog‘i 2017-yilda 119,4 foizni tashkil etgan bo‘lsa, 2022-yilga kelib bunday o‘sish 
tendensiyasi 100,2 foizga pasaygan. 2017–2019-yillarda asosiy kapitalga o‘zlashtirilgan investitsiyalar salmog‘i 
o‘rtacha 129 foizni tashkil etgan. Kichik biznes korxonalari asosiy kapitalga kiritilgan investitsiyalarini moli-
yalashtirish manbalari bo‘yicha solishtirma salmog‘ining tahlili shuni ko‘rsatadiki, bu borada eng katta salmoq 
chet el investorlari mablag‘lariga tegishli bo‘lib, u 2016-yildagi 52,7 foizdan 2022-yilda 59,4 foizga qadar o‘sgan.

1-jadval: O‘zbekistonda kichik biznes korxonalarning investitsiya resurslaridan foydalanish holati, foizda
 2017-y. 2018-y. 2019-y. 2020-y. 2021-y. 2022-y. 

Asosiy kapitalga o‘zlashtirilgan investitsiyalar 119,4 129,9 138,1 95,6 102,9 100,2
Korxonalar va aholining o‘z vositalari 47,3 42,0 29,3 40,8 38,0 40,6
Qabul qilingan mablag‘lar 52,7 58,0 70,7 59,2 62,0 59,4
Banklarning kreditlari va boshqa qarz mablag‘lari 12,6 17,8 13,8 7,6 8,0 6,6
davlat byudjeti 4,8 4,5 9,0 6,8 9,3 8,0

O‘z salmog‘ining ahamiyatliligi bo‘yicha navbatdagi manba korxonaning o‘z mablag‘lari bo‘lib, u 2017-yildagi 
47,3 foizdan 2022-yilda 40,6 foizga qadar pasaygan. Banklarning kreditlari va boshqa qarz mablag‘larining 
salmog‘i tegishli ravishda qariyb 12,6 foizlik ko‘rsatkichdan 6,6 foizga kamaygan. Bundan ko‘rinadiki, tadqiq 
etilayotgan davrda kichik biznes korxonalarining asosiy kapitalga kiritilgan investitsiyalarini moliyalashtirish 
manbalari orasida chet el investorlari mablag‘lari va chet el kreditlarining salmog‘ida o‘sish tendensiyalari kuza-
tilmoqda. Kichik biznes korxonalarida asosiy kapitalga kiritilgan investitsiyalarning mamlakat hududlari bo‘yicha 
solishtirma salmog‘ida sezilarli tafovutlar mavjud. 

Milliy iqtisodiyot tarmoqlarida yuqori sifatli va raqobatbardosh mahsulotlar ishlab chiqarishga mo‘ljallangan 
istiqbolli loyihalarni amalga oshirishda kichik biznes subyektlari ishtirokini faollashtirish muayyan miqdordagi 
moliyaviy mablag‘larni talab etadi. Mazkur jarayonda kichik biznes subyektlari faoliyatini moliyaviy qo‘llab-quv-
vatlashning samarali tizimini yaratish orqali moliyaviy resurslarni jamlash va ularni istiqbolli loyihalarga yo‘nalti-
rish hamda iqtisodiyot tarmoqlariga joriy etish barqaror iqtisodiy o‘sishning muhim sharti hisoblanadi.

M U N O Z A R A
Yuqoridagilardan kelib chiqib, moliya-kredit mexanizmining shakllantirish ahamiyatli tomoni shundaki, 

mazkur mexanizm jamiyat ijtimoiy-iqtisodiy taraqqiyoti bilan uzviy bog‘liqdir. Chunki, real sektorning samarali 
faoliyati bevosita moliya sektoriga bog‘liq, aynan moliya sektoridagi moliya muassasalari tomonidan moliyaviy 
resurslarni yaratish, taqsimlash funksiyalarining o‘z vaqtida bajarilmasligi real sektordagi iqtisodiyot tarmoq va 
sohalarining inqirozga yuz tutishiga sabab bo‘ladi. Shuningdek, moliya-kredit mexanizmining asosiy blok vosi-
talari bo‘lib bizning fikrimizcha, moliya-kredit rejalashtirish, moliya-kredit vosita va dastaklari, tashkiliy-huquqiy 
mexanizmlar hisoblanadi. 

Ayrim zamonaviy iqtisodchilar esa, subyektlar o‘rtasidagi pul munosabatlarini boshqarish shakl va usullari 
tizimini o‘zida ifodalovchi korxonalarning moliya-kredit mexanizmini ajratib ko‘rsatganlar. Xususan, L. V. Popo-
vaning fikriga ko‘ra, korxonaning moliya-kredit mexanizmi bu shakl va usullarning tartibga solingan to‘plami 
bo‘lib, u orqali korxona o‘zini zarur pul mablag‘lari bilan ta’minlaydi hamda moliyalashtirish yoki kreditlash shart-
lari asosida bo‘linmalar o‘rtasida qayta taqsimlagan holda barqarorlik va likvidlikning ma’lum darajasiga eri-
shadi, foyda olish va kapital qiymatini oshirishni ta’minlaydi [15].

Shunday qilib, fikrimizcha, moliya-kredit mexanizmi bu kichik biznesning rivojlanishiga bevosita emas, balki 
bilvosita, moliya-kredit vositalari orqali ta’sir ko‘rsatadigan pul munosabatlarining majmuidir. Moliya-kredit vosi-
talariga soliqlar, davlat buyurtmalari bilan ta’minlash, bino va uskunalarni ijaraga berish shartlari, foiz stavka-
larini subsidiyalash, bank to‘lovlari, boj to‘lovlari, mikromoliyalashtirish, franchayzing, sug‘urta, tezlashtirilgan 
amortizatsiya, bank krediti, mikrokreditlash, soliq imtiyozlari, byudjet ssudasi, tijorat krediti, faktoring va lizing 
kabilarni kiritish mumkin. Moliya-kredit vositalarining asosiy maqsadi kichik biznesni rivojlantirish uchun moli-
yaviy resurslarni izlashdan iboratdir.

Zamonaviy bozor iqtisodiyoti sharoitida kichik biznes barcha iqtisodiy rivojlangan mamlakatlarda yetakchi 
o‘rinni egallaydi. Jahondagi ko‘pgina mamlakatlarda yalpi ichki mahsulotning katta qismi iqtisodiyotning aynan 
shu sohasida yaratiladi. Kichik biznes subyektlari faoliyatini rivojlantirish va ularni qo‘llab-quvvatlashda moli-
ya-kredit mexanizmlari va ularning vosita hamda dastaklari muhim sanaladi. 

X U L O S A
O‘zbekistonda kichik biznes subyektlarini rivojlantirishning moliya-kredit mexanizmini takomillashtirish 

bo‘yicha quyidagi ishlarni amalga oshirish maqsadga muvofiqdir:
● kichik biznes subyektlari uchun moliyaviy strategiyani ishlab chiqishda joriy moliyaviy majburiyatlarning 

bajarilishini ta’minlash, vaqtincha bo‘sh bo‘lgan moliyaviy resurslarni joylashtirish hamda ularni sama-
radorligini tahlil etish lozim;

● zamonaviy xorij amaliy tajribasida kichik biznes subyektlarini kreditlashda, kichik biznes subyektlari 
o‘rtasida maxsus so‘rovnomalar o‘tkazilishi va uning natijasida aniqlangan kamchiliklar asosida kelgusi 
kreditlash jarayonini tashkil etishni O‘zbekiston amaliyotida qo‘llash kerak;

● respublikada kichik biznes subyektlariga ajratilayotgan kredit foiz stavkalarining yuqoriligi va ko‘plab 
kreditlar qisqa muddatga,  tadbirkor uchun noqulay shartlarda berilmoqda. Bu o‘z navbatida xorijiy 
valyu tadagi kreditlar valyuta kursining muntazam o‘sishi hisobiga tadbirkor uchun qo‘shimcha xara-
jatlarni yuzaga keltirmoqda. Tadbirkorlik faoliyatini qo‘llab-quvvatlash davlat jamg‘armasi tomonidan 
ko‘rsatilgan moliyaviy yordam asosida ajratilgan kreditlarning kafillik, kompensatsiya va resurs mab-
lag‘lari asosida shartnomalar tuzish; 

● kichik biznes subyektlariga moliyaviy yordam sifatida ajratilayotgan kreditlarni respublika mintaqalari 
ichki salohiyatini hisobga olgan holda hamda faoliyat ko‘rsatayotgan biznes subyektlarining rivojlanish 
darajasiga ko‘ra ajratish kerak; 

